ՀԻՄՆԱՎՈՐՈՒՄ
2023 թ. դեկտեմբերի 25-ին ք. Սանկտ Պետերբուրգում ստորագրված Եվրասիական տնտեսական միության մաքսային օրենսգրքի մասին 2017 թվականի ապրիլի 11-ի պայմանագրում փոփոխություններ կատարելու մասին արձանագրության հաստատման նպատակահարմարության 

Եվրասիական տնտեսական միության մաքսային օրենսգրքի մասին 2017 թվականի ապրիլի 11-ի պայմանագրում փոփոխություններ կատարելու մասին արձանագրությունը (այսուհետ՝ Արձանագրություն) մշակվել է ԵՏՀ մաքսային օրենսդրության և իրավակիրառ պրակտիայի դեպարտամենտի կողմից՝ ի կատարումն Եվրասիական միջկառավարական խորհրդի 2020թ. հոկտեմբերի 9-ի թիվ 16 հանձնարարականի` Եվրասիական տնտեսական միության (այսուհետ՝ Միություն)  շրջանակներում էլեկտրոնային առևտրի զարգացման համար բարենպաստ պայմաններ ստեղծելու նպատակով Եվրասիական միջկառավարական խորհրդի 2021 թ. նոյեմբերի 19-ի թիվ 10 որոշմամբ հաստատված միջոցառումների ծրագրի («Ճանապարհային քարտեզի») 2-րդ կետի իրականացման առնչությամբ:
Արձանագրությունը ստորագրվել է 2023թ. դեկտեմբերի 25-ին, ք. Սանկտ Պետերբուրգում, ՀՀ վարչապետ Նիկոլ Փաշինյանի կողմից։
Վերը նշված փաստաթղթով հանձնարարված է Եվրասիական տնտեսական հանձնաժողովին Միության անդամ պետությունների կառավարությունների հետ համատեղ ապահովել ապրանքների անդրսահմանային (արտաքին) էլեկտրոնային առևտրի կարգավորումների մասով միջազգային պայմանագրի մշակումը` հաշվի առնելով հետևյալը.
1) անդրսահմանային (արտաքին) էլեկտրոնային առևտրի շրջանակներում ձեռք բերված ապրանքների՝ որպես առանձին կատեգորիա առանձնացումը  և կարգավորման առանձնահատկությունների սահմանումը,
2) էլեկտրոնային առևտրի օպերատորի ինստիտուտի ներդնումը,
3) էլեկտրոնային առևտրի հայտարարագրի ներդնումը,
4) անդրսահմանային (արտաքին) էլեկտրոնային առևտրի շրջանակներում ապրանքների՝ ֆիզիկական անձանց իրացման հնարավորության ապահովումը մաքսային պահեստների միջոցով:
Նախագիծը նախատեսում է նոր իրավական ինստիտուտի և մաքսային կարգավորման ոլորտում նոր գործունեության տեսակի՝ էլեկտրոնային առևտրի օպերատորի ստեղծում, որը պետք է ապահովի ֆիզիկական անձանց կողմից ինտերնետ հարթակից ձեռք բերված ապրանքների գործառնությունների լոգիստիկան, ինչպես նաև փոխգործակցի ինտերնետ հարթակների և մաքսային մարմինների հետ՝ ապահովելով մաքսային հայտարարագրման գործընթացն ու էլեկտրոնային առևտրի ապրանքների պահպանումը:
Նախագծով նախատեսվող փոփոխությունների իրականացման արդյունքում սահմանվում են էլեկտրոնային առևտրի օպերատորի համար նախատեսված պահանջները, էլեկտրոնային առևտրի ապրանքների ժամանակավոր պահպանության, մաքսային հայտարարագրման և բացթողման հետ կապված մաքսային գործառնություններ կատարելու կարգի և պայմանների, էլեկտրոնային առևտրի ապրանքների առնչությամբ «մաքսային պահեստ» մաքսային ընթացակարգի կիրառման առանձնահատկությունները, ինչպես նաև մաքսային վճարների կիրառման առանձնահատկությունները: 
Արձանագրության հաստատումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։
Արտաքին գործերի նախարարությունը ՀՀ վարած արտաքին քաղաքականությանը համապատասխանելու տեսանկյունից նպատակահարմար է գտնում «Եվրասիական տնտեսական միության մաքսային օրենսգրքի մասին 2017 թվականի ապրիլի 11-ի պայմանագրում փոփոխություններ կատարելու մասին 2023 թվականի դեկտեմբերի 25-ի արձանագրության վավերացումը կամ հաստատումը։
Ըստ Արդարադատության նախարարության կողմից ներկայացված եզրակացության՝ Արձանագրությունը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր:
Համաձայն Ֆինանսների նախարարության կողմից ներկայացված եզրակացության՝ Արձանագրության մեջ Հայաստանի Հանրապետության համար ֆինանսական պարտավորություններ նախատեսող՝ եկամուտների նվազեցման կամ ծախսերի ավելացման հանգեցնող դրույթներ առկա չեն: 
Պետական գույքի կառավարման կոմիտեի կողմից ներկայացված եզրակացության համաձայն, արձանագրության նախագծով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
[bookmark: _GoBack]Ելնելով վերագրյալից՝ Պետական եկամուտների կոմիտեն նպատակահարմար է գտնում 2023 թ. դեկտեմբերի 25-ին ք. Սանկտ Պետերբուրգում ստորագրված Եվրասիական տնտեսական միության մաքսային օրենսգրքի մասին 2017 թվականի ապրիլի 11-ի պայմանագրում փոփոխություններ կատարելու մասին արձանագրության հաստատումը:
